
ABSTRAK 

 

Objektif utama kajian ini adalah untuk membina model toleransi etnik yang 

melibatkan para pelajar universiti dari tiga buah Universiti Awam (UA) 

berkluster penyelidikan di Malaysia iaitu Universiti Malaya (UM), Universiti 

Kebangsaan Malaysia (UKM) dan Universiti Putra Malaysia (UPM) 

berdasarkan pengaruh pengantara tadbir urus. Berdasarkan kepada objektif 

utama, beberapa pecahan objektif diketengahkan dalam kajian ini iaitu (1) 

untuk mengenal pasti tahap agama, hubungan sosial rentas etnik, tadbir urus 

dan toleransi etnik terhadap pelajar dari tiga buah Universiti Awam berkluster 

penyelidikan berdasarkan kaum majoriti di Malaysia; (2) untuk mengkaji 

hubungan di antara agama dan hubungan sosial rentas etnik dengan toleransi 

etnik terhadap pelajar dari tiga buah Universiti Awam berkluster penyelidikan 

berdasarkan kaum majoriti di Malaysia; (3) untuk mengkaji hubungan di antara 

agama dan hubungan sosial rentas etnik dengan tadbir urus terhadap pelajar 

dari tiga buah Universiti Awam berkluster penyelidikan berdasarkan kaum 

majoriti di Malaysia; (4) untuk mengkaji tadbir urus sebagai pengaruh 

pengantara terhadap hubungan di antara agama dengan toleransi etnik; (5) 

untuk mengkaji tadbir urus sebagai pengaruh pengantara terhadap hubungan di 

antara hubungan sosial rentas etnik dengan toleransi etnik; dan (6) untuk 

membina model berstruktur bagi menerangkan hubungan di antara agama dan 

hubungan sosial rentas etnik dengan toleransi etnik berdasarkan kepada 

pengaruh pengantara tadbir urus. Model ini dibina berdasarkan kepada empat 

konstruk utama iaitu konstruk agama, hubungan sosial rentas etnik, tadbir urus 

dan toleransi etnik. Kajian ini menggunakan kaedah eksploratori dan kaedah 

kajian keratan rentas yang melibatkan seramai 378 pelajar ijazah sarjana muda 

dari Fakulti Sains Sosial di bawah UM, UKM dan UPM. Pembentukan borang 

kaji selidik adalah berdasarkan kepada pembinaan item dan pengadaptasian 

instrumen menggunakan 5 mata skala Likert. Analisis Model Persamaan 

Berstruktur (MPB) pula menggunakan perisian SmartPLS versi 3.2 telah 

diaplikasikan bagi menganalisis hipotesis-hipotesis kajian dan membina model 

toleransi etnik berdasarkan pengaruh pengantara tadbir urus. Secara 

keseluruhan, pembinaan model toleransi berpandukan pengaruh pengantara 

tadbir urus yang dihasilkan adalah diterima kerana kesan perantara peranan 

tadbir urus telah memberi pengaruh yang besar terhadap toleransi etnik. Selain 

itu, keputusan setiap hipotesis kajian juga didapati selaras dengan tahap 

persetujuan para pelajar universiti terhadap peranan agama, hubungan sosial 

rentas etnik dan tadbir urus dalam mempengaruhi tahap toleransi etnik. 

ABSTRACT 

 

The main objective of this study is to develop ethnic tolerance model based on 

the mediating effect of governance involving university students from three 

public universities based on research cluster universities in Malaysia which are 

Universiti Malaya (UM), Universiti Kebangsaan Malaysia (UKM) and 

Universiti Putra Malaysia (UPM). Based on the main objectives, few objectives 

are presented in this study: (1) to identify the level of religion, ethnic cross 

relationship, governance and ethnic tolerance towards students from three 

research cluster universities based on the majority of Malaysians; (2) to 

examine the relationship between religion and ethnic cross relationship towards 

ethnic tolerance to students from three research cluster universities based on 

the majority in Malaysia; (3) to examine the relationship between religion and 

ethnic cross relationship towards governance of students from three research 

cluster universities based on the majority in Malaysia; (4) to examine 

governance as mediating effect on the relationship between religion and ethnic 

tolerance; (5) to examine governance as mediating effect on the relationship 

between ethnic cross relationship with ethnic tolerance; and (6) to construct a 

structural model to explain the relationship between religion and ethnic cross 

relationship towards ethnic tolerance based on mediating effect of governance. 

The model consisted four main constructs: religion, ethnic cross relationship, 

governance and ethnic tolerance. This study employed an exploratory design 

and cross-sectional design which involved 378 undergraduate students from 

the Faculty of Social Sciences under UM, UKM dan UPM. Questionnaire 

design is based on self-constructed questionnaires and adaptation of 

instruments using 5 point Likert scale. Structural Equation Modeling (SEM) 

analysis using the SmartPLS version 3.2 has been applied to analyze the 

research hypotheses and build ethnic tolerance model based on the mediating 

effect of governance. Overall, the development of ethnic tolerance model based 

on mediating effect of governance, was accepted because the mediating effect 

of governance has significantly influence the level of ethnic tolerance. The 

results of hypotheses were also found to be in line with the level of 

agreeableness of university students on the role of religion, ethnic cross 

relationship and governance in influencing the level of ethnic tolerance. 

BAB 1 

 

 

PENDAHULUAN 

 

 

Bab ini adalah pengantar tesis yang merangkumi latar belakang kajian, penyataan 

masalah, objektif kajian, persoalan kajian, hipotesis kajian, skop kajian, kepentingan 

kajian dan limitasi kajian. Perbahasan kajian menumpukan kepentingan penghayatan 

nilai toleransi dalam kalangan pelbagai komuniti etnik di Malaysia, yang terdiri dari 

tiga komuniti etnik utama iaitu komuniti Melayu selaku kaum majoriti dan penduduk 

asal, diikuti dengan komuniti Cina sebagai komuniti kedua terbesar dan komuniti India 

selaku kaum minoriti serta kaum-kaum lain. Perbincangan dalam bab ini juga 

menumpukan pelajar dari Universiti Awam (UA) yang dikategorikan sebagai 

golongan belia dan akan dijadikan sebagai responden kajian dalam penulisan tesis ini.   

 

1.1 Pengenalan  

 

Penghayatan nilai toleransi bagi sesebuah negara yang bermasyarakat majmuk adalah 

penting dalam mengukuhkan kesatuan dan memupuk keharmonian dalam hubungan 

etnik. Bagi memenuhi matlamat tersebut, Perdana Menteri Malaysia keenam, Najib 

Tun Razak  telah memperkenalkan Konsep 1 Malaysia dengan slogan, Rakyat 

Didahulukan, Pencapaian Diutamakan bagi mengukuhkan kerjasama dan 

membangunkan Malaysia sebagai negara yang stabil dari sudut politik, ekonomi, 

sosial dan perundangan (Wan Norhasniah, 2011). Sikap bertoleransi boleh dihayati 

menerusi amalan hormat-menghormati dan bersikap terbuka untuk menerima 

pendapat ataupun corak budaya komuniti etnik yang berbeza. Sikap ini juga terserlah 

menerusi amalan kunjung-mengunjungi dan perjuangan seseorang pemimpin dalam 

mempertahankan hak kepentingan setiap komuniti etnik ataupun kaum tertentu (Nazri 

& Mohamad Sabri, 2006). Amalan ini juga boleh dilihat melalui perkongsian satu 

bahasa, iaitu apabila setiap komuniti etnik bersedia untuk sama-sama memartabatkan 

penggunaan Bahasa Melayu sebagai bahasa kebangsaan dan bahasa komunikasi dalam 

kehidupan seharian. Kekuatan semangat toleransi juga turut terserlah menerusi sikap 

keterbukaan setiap kaum untuk sama-sama meraikan pelbagai bentuk perayaan di 

Malaysia (Fatimi, 2016). Gesaan terhadap penghayatan nilai toleransi turut 

diperkukuhkan melalui Artikel 3 dan Artikel 11 dalam Perlembagaan Malaysia yang 

menegaskan iaitu, setiap penganut agama mempunyai hak kebebasan beragama dan 

hak mengamalkan ajaran masing-masing. Matlamat utama penekanannya adalah untuk 

mengelakkan konflik dan mengukuhkan kesatuan kaum yang terdiri dari pelbagai 

anutan agama (Yusuff Jelili & Ahmad Sohaimi, 2014). 

 

Pengamalan sikap bertoleransi turut terpapar dalam kepimpinan pemimpin politik 

terdahulu. Sebagai contoh, dalam Pilihan Raya Persekutuan 1955, Tunku Abdul 

Rahman1 telah menawarkan untuk mengurangkan jumlah kerusi United Malays 

National Organization (UMNO) dengan memberikan kepada komuniti etnik Cina dan 

India atas tujuan untuk memenangi hati komuniti bukan Melayu dalam Pilihan Raya 

Persekutuan 1955. Bagi mengelakkan konflik dan mengekalkan hubungan kerjasama, 

                                                 
1 Penggunaan nama Tunku digunakan bagi membahaskan perkara berkaitan dengan cara pentadbiran 

Tunku Abdul Rahman. 

pemimpin Malaysian Chinese Organization (MCA), iaitu Tan Chen Lock juga turut 

bersedia untuk bertoleransi dengan menarik semula cadangan untuk memartabatkan 

bahasa Cina sebagai bahasa kebangsaan (Wan Norhasniah, 2017). Selain itu, komuniti 

Melayu juga turut bertoleransi dengan membenarkan komuniti bukan Melayu 

mendapatkan kewarganegaraan secara Jus Soli untuk menetap di Tanah Melayu agar 

kemerdekaan dapat dicapai secara aman (Nazri & Mohamad Sabri, 2006; Zainal 

Abidin, 1979). Kesedaran atas kepentingan untuk mewujudkan persefahaman dalam 

anggota masyarakat, telah mendorong sesetengah pemimpin luar untuk menerapkan 

semangat berkenaan di negara masing-masing. Misalnya, pemimpin United Arab 

Emirates (UAE) telah menubuhkan Ministry of Tolerance pada Februari 2016 atas 

tujuan untuk mengukuhkan kerjasama dan membantu individu bagi mengenal pasti 

hubungan dan tanggungjawab yang boleh disumbangkan terhadap masyarakat dan 

negara (United Arab Emirates, 2016). Perkara yang sama turut ditonjolkan oleh 

Pertubuhan Bangsa-Bangsa Bersatu (PBB) dengan melaksanakan International Day 

of Tolerance pada 16 November dengan matlamat untuk memastikan setiap individu 

dapat menghormati dan menghargai kepelbagaian budaya yang wujud di negara 

masing-masing (United Nations, t.t.). Malah penerapan semangat bertoleransi juga 

turut tertonjol dalam tempoh pentadbiran Muhammad SAW ketika berurusan dengan 

pihak Quraisyh dan tindakan ini terserlah dalam Perjanjian Hudaibiyyah. Sikap 

Rasulullah SAW yang lebih menekankan nilai kesabaran dan sedia untuk berunding 

telah membuahkan kejayaan kepada masyarakat Islam pada ketika itu yang berusaha 

untuk memasuki kota Mekah (Yusuff Jelili & Ahmad Sohaimi, 2014).  

 

Meskipun usaha pengukuhan perpaduan menerusi penghayatan semangat toleransi 

telah diketengahkan oleh pihak pemimpin, namun ketegangan hubungan etnik masih 

lagi berlaku. Sebagai contoh, bermula penghujung tahun 1990-an sehingga ke tahun 

2007, semangat toleransi etnik berada di tahap sederhana berpunca daripada 

kontroversi yang membabitkan isu-isu sensitif seperti agama, bahasa, pendidikan dan 

hak keistimewaan Melayu (Faruqi, 2012; Zahara et al. 2007). Sebagai contoh, isu 

agama yang menjadi pertikaian komuniti Islam adalah seperti penggunaan kalimah 

Allah oleh penganut bukan beragama Islam dan serangan yang berlaku di rumah-

rumah ibadah Islam dan bukan Islam (Mohd Roslan, 2011). Begitu juga dengan 

pertikaian isu terhadap hak keistimewaan Melayu (Nazri & Mansor, 2014), isu bahasa 

dan pendidikan kebangsaan juga masih dipersoalkan oleh masyarakat pelbagai etnik 

sehingga kini (Wan Norhasniah, 2012a; Wan Norhasniah, 2012b).   

 

Merujuk kepada perbincangan di atas, justeru kajian ini mendapati penerapan dan 

penghayatan nilai toleransi perlu difahami oleh setiap anggota masyarakat. Ini kerana, 

sejarah telah membuktikan bahawa pemupukan nilai berkenaan mampu mengukuhkan 

ikatan dan kesepakatan sosial, yang seterusnya dapat mewujudkan kesepaduan sosial 

dalam kalangan masyarakat majmuk di Malaysia (Shamsul Amri, 2012a; Nair, 2011).  

 

1.2 Latar Belakang Kajian 

 

Dari sudut persejarahan, sebelum Malaysia muncul sebagai sebuah negara moden yang 

membangun, pada asalnya ia adalah sebuah kerajaan Melayu-Islam yang berpusat di 

Melaka (Zainal, 1983). Pedagang-pedagang dari negara Cina, India dan Arab bertemu 

di Melaka iaitu sebuah pusat perdagangan yang telah diasas oleh Parameswara 

menerusi penubuhan Kerajaan Melayu-Islam Melaka. Kedatangan pedagang luar ini 

telah mewujudkan pelbagai bentuk warisan budaya, agama, adat resam dan bahasa. 


